
ШИГЫРЬЛӘР ТУРЫНДА БЕРАЗ ӘҢГӘМӘ
     Соңгы елларда бездә рабкорлар хәрәкәте белән бергә редак​цияләргә конверт-конверт шигырьләр елгасы ага башлады. Бу шигырьләрне күбрәк селькорлар, рабкорлар кебек эшче-крәстиян арасыннан күтәрелгән яшьләр язалар.

     Шул шигырьләр белән беррәттән үк:

     - Безнең шигырьләрне басмыйсыз, - дип туктаусыз үпкәләр дә ява. Бу үпкәләр, билгеле, урынсызрак. Чөнки килгән шигырьләр бик яхшы булганда да бит һәммәсен кертеп барырга хәл юк.

Ул язмаларның йөздән туксаны язу ягыннан начар йә идеологически пешеп җитмәгән булалар. Яки берсе язганны икенчесе тәкрарлап кына үтә.

Без монда берәр мисал алыйк. Бикмитов иптәш, әйтик, хатын-кызларны алга чакырып яза. 
Шигырендә болай ди:

Безнең бурыч: үзебезне һәм балаларны тәрбияләү,

Безнең кызыл байрак гаять югары күтәрелгән,

Көчсезләргә бүген үк ярдәм бирербез...

Иске тормышны үтәли чәнчеп алырбыз,

Алырбыз да яхшы гына җир астына салырбыз...

Сук: күтәреп табагач белән,

Чүлмәк белән! Чуен белән!

Әгәр дә ирең сина яхшы карамаса...

Без аңарга әйтербез: син ахмакланма, дип, -ди. Хатын-кызга, син ирекле дип, ирен чуен, табагач белән кый​нап үтерергә киңәш бирә.

     Бу шигырь, билгеле, язылу ягыннан да, фикер бирү ягыннан да бик түбән, Советлар хөкүмәте хатын-кызларга «иреңне таба​гач белән кыйнап үтер» дип ирек биргәне юк. Бәлки, хокукыңны аяк астында таптатма, таптыйлар икән, синең хокукыңны яклау​чы советлар суды, женотделлар бар, ди. Алар табагач белән кый​намый да усал ирләрне җәзалый беләләр.

     Язылу ягыннан бу бер дә шигырь түгел. Шигырьдә сүз агым​лы булырга, шулай ук җөмлә ахырларының бәрелешләре бер-беренә охшарга тиешле.

     Бу шигырьдә коры лозунглар гына берсе артына берсе бәйләнешсез рәвештә тезелгәннәр.

Инде икенче шигырьләрне алыйк. Монысын селькор Базуков яза:

Дошманнарын партия көрәк белән көриләр,

Бетте дошман тамырысы дип, илдә тыныч яшиләр, -ди. 
     Монда сәяси хатасы бар. Дошман әле безгә тыныч яшәргә бирерлек дәрәҗәдә җиңелгә​не юк. Безнең тирә-ягыбыз әле дошманнар белән уралган. Һәм алар безгә һөҗүм итәргә генә торалар. Партия дә, дошман җиңелде инде дип, кулларын артка куеп тыныч йөрми. Ул шул дошманга каршы торыр өчен, аның фронтын җимерер өчен көн-төн хәзерләнә.

     Безнең бит хуҗалыгыбызны күтәрүебез дә дошманга җиңдер​мәскә хәзерләнү дигән сүз.

Инде шигырьдәге җөмлә ахырларының бәрелешләре дә уңыш​сыз: «көриләр» белән «яшиләр» дигән җөмлә ахырлары музыка​да төзелеш ягыннан иптәш сүзләр була алмыйлар. Бер фикерне шигырь белән әйтер өчен матуррак сүзләр җыярга һәм аларны тезә белергә кирәк.

     Менә мондый мисаллар бик күп китерергә мөмкин. Кайбер иптәшләрнең шигырьләре матур гына була. Ләкин бик күп языл​ган нәрсәләрне тәкрарлау булуы өчен басылмыйлар. Мәсәлән, яшь язучыларыбыз күбрәк «Без - комсомоллар - алга барабыз!» дигән сүзне яки «Җимерәбез иске дөньяны» кебек бик күп сөйләгән, язылган нәрсәләрне тәкрарлыйлар.

     Бер үк шигырьгә буржуйларны да, кулакларны да, сатлык со​циалистларны да, коммунизмны да, пролетариатны да, бөтен дөнья​ны кертеп бетерәләр; хәзер инде бу язу юлыннан хезмәт вакытла​рының аерым күренешләрен бирүгә күчәргә кирәк. Дүртьюллык шигырьдә бөтен дөньяны бутаганчы, кечкенә генә эш картинасын алып, бик матур, мәгънәле шигырьләр биреп була бит.

Аннан соң, шигырь язу ул һәркем каләм алуы белән үк бул​дыра торган нәрсә түгел. Ул бик күп эшләүне сорый.

      Безнең журналга, газеталарга авылларда эшләнгән эшләр ту​рындагы хәбәрләр язудан бигрәк, конверт-конверт шигырьләр җибәрәләр.

Селькор иптәшләрдән без, авылның эчке тормышын җен​текләп тикшереп, мәкаләләр, хәбәрләр язуларын сорыйбыз.

     Моның белән без шигырь язмагыз дигән нәрсәне әйтергә телә​мибез. Шигырь язарга мөмкин, ләкин аны хәзерге төзелеп килә торган тормыштан алып, күп нәрсәләрне бутамый гына, матур​лап язарга тырышырга кирәк. Аннан хәбәрләр, мәкаләләр язуны да арткы планга куймаска кирәк.

Менә безнең «Авыл яшьләре» журналында «Авылларда» дигән бүлек ачылды. Ләкин шунда кертергә хәбәрләр юклыктан апты​рап бетәсең. Бу кимчелекне селькор иптәшләр тутырырга тиешләр.

